
(əvvəli ötən sayımızda)

Dinamik inkişaf edən, 
modernləşən dövlət

15 iyun 1993-cü ildən başlanan inkişaf yolunun uğur-
larını bir yazıda tam əhatə etmək mümkün deyil. Gerçək 
olan budur ki, ümummilli lider Heydər Əliyevin xalqın 
təkidli tələbi ilə hakimiyyətə qayıdışı ilə Azərbaycan ye-
nidən quruldu. 1993-2003-cü illərdə Azərbaycanın sürətli 
inkişafı bugünkü reallıqların bünövrəsidir. 

Həmin illərdə görülmüş işlər sayəsində Azərbaycan 
inkişafın təkmil modelini dünyaya təqlim edir. Son 22 ildə 
bu modelə edilən əlavələr və yeniliklər ölkəmizin bey-
nəlxalq münasibətlər sistemində yeri və rolunun artma-
sında əhəmiyyətli rol oynayır. Prezident İlham Əliyevin 
Ulu öndərin siyasi kursunu uğurla davam etdirməsi və 
zənginləşdirməsi sayəsində Azərbaycan dünyanın dina-
mik inkişaf edən, modernləşən, beynəlxalq miqyasda nü-
fuzu gündən-günə artan dövlətinə çevrilib. 

Həyata keçirilən uğurlu, səmərəli daxili və xarici si-
yasət həm Azərbaycanın yüksəlişi və inkişafında, milli 
maraqların qorunmasında, həm də ölkəmizin dünya si-
yasi arenasında layiqli yer tutmasında öz ifadəsini tapır. 
“2003-cü ildə xalq Heydər Əliyev siyasətinə səs vermiş-
dir, mənə etimad göstərmişdir. Çünki mən demişdim ki, 
əgər xalq etimad göstərərsə, Ulu öndərin siyasətinə sadiq 
qalacağam” söyləyən dövlət başçısı İlham Əliyev bildirir 
ki, o əsas amillərdən biri idi. Həyat onu göstərdi ki, doğ-
rudan da tarixi uğurlara imza atdıq. 

Möhtərəm Prezidentimiz daim bu çağırışı da edir ki, 
hər dövrün öz tələbləri var. Biz 1990-cı illərin tələbləri 
ilə XXI əsrdə yaşaya bilmərik. Hətta bu gün müharibədən 
sonra yeni dövr başlayır. Əvvəlki dövrlərdə əldə edilmiş 
bütün uğurları kənara qoymalıyıq. Bəli, bu, bizim üçün 
fundament, baza, imkan yaratdı ki, əsas məqsədimizə ça-
taq. Ancaq əgər biz oturub bütün günü o dövr haqqında 
danışsaq, gələcək haqqında düşünməsək, onda nə olacaq. 
Biz gələcək haqqında düşünməliyik, zamanı qabaqlama-
lıyıq. 

Azərbaycan bütün işləri ardıcıllıqla həyata keçirir. Bu 
gün böyük qürur hissi ilə qeyd edirik ki, bugünkü Azər-
baycan ulu öndər Heydər Əliyevin görmək istədiyi azad, 
müstəqil, ərazi bütövlüyü və suverenliyi tam təmin olun-
muş Azərbaycandır. Sözsüz ki, belə qüdrətli, suveren, əra-
zi bütövlüyünü təmin edən ölkəyə çevrilmək üçün 27 illik 
yol getdik. 2020-ci ildə 44 günlük İkinci Qarabağ müha-
ribəsində Müzəffər Ali Baş Komandan İlham Əliyevin 
rəhbərliyi ilə rəşadətli ordumuz tarixi Zəfərə imza atdı. 

Bu Zəfər növbəti zəfərlərin davamlılığını təmin etdi. Belə 
ki, 2023-cü ildə Azərbaycan Silahlı Qüvvələrinin həyata 
keçirdiyi bir günlük antiterror tədbirləri nəticəsində suve-
renliyimiz tam bərpa edildi. 

Ulu öndərin ən böyük arzusu Azərbaycanı bütöv gör-
mək idi. Ümummilli lider Heydər Əliyev 2003-cü ildə 
xalqa tarixi müraciətində məhz bu inamı ifadə etmişdi ki, 
axıra çatdıra bilmədiyi işləri, planları cənab İlham Əliyev 
həyata keçirəcək. Dahi şəxsiyyət bu müraciəti ilə Heydər 
Əliyev yolunun davamlılığı fonunda Azərbaycanın daha 
möhtəşəm uğurlara imza atmasına yol açdı. Bu arzuya ca-
vab olaraq Müzəffər Ali Baş Komandan İlham Əliyevin 8 
noyabr 2020-ci ildə Şəhidlər xiyabanından Şuşanı nazad 
edilməsi müjdəsini xalqa çatdırarkən söylədi: “Mən bu 
gün ulu öndər Heydər Əliyevin məzarını ziyarət etdim, 
onun ruhu qarşısında baş əydim. Ürəyimdə dedim, xoş-
bəxt adamam ki, ata vəsiyyətini yerinə yetirdim. Şuşanı 
azad etdik! Bu, böyük Qələbədir! Bu gün şəhidlərimizin, 
Ulu öndərin ruhu şaddır! Gözün aydın olsun Azərbaycan! 
Gözünüz aydın olsun dünya azərbaycanlıları!”

Azad Qarabağ və Şərqi Zəngəzur 
gerçək cənnətə çevrilir

Bu gün Şuşada, Laçında, Ağdamda, Füzulidə, Cəb-
rayılda, Zəngilanda, Qubadlıda, Kəlbəcərdə, Xankəndidə 
üçrəngli bayrağımız əzəmətlə dalğalanır. Bu torpaqlar 
cənnət məkana çevrilir. Böyük Qayıdış Proqramının birin-
ci mərhələsi uğurla davam edir. Ölçüyəgəlməz bərpa-qu-
ruculuq işləri soydaşlarımızın öz doğma yurd-yuvalarına 
qayıdışı ilə tamamlanır. Dövlət başçısı İlham Əliyevin 30 
may 2025-ci il tarixli “Azərbaycan Respublikasının 2027-
2030-cu illərdə sosial-iqtisadi inkişaf Strategiyası”nın 
və “Azərbaycan Respublikasının işğaldan azad edilmiş 
ərazilərinə Böyük Qayıdışa dair II Dövlət Proqramı”nın 
hazırlanması haqqında” sərəncamı Böyük Qayıdışın da-
vamlılığının təmin edilməsinə xidmət edir. 

Sənəddə də qeyd olunduğu kimi, işğaldan azad edil-
miş ərazilərin bərpası və iqtisadi fəaliyyətə reinteqrasi-
yası, əhalinin öz yurdlarına təhlükəsiz şəkildə qayıtması, 
habelə Qarabağ və Şərqi Zəngəzurda dayanıqlı məskun-

laşmanın və məşğulluğun təmin olunması istiqamətində 
görülən işlər Böyük Qayıdış prosesini ölkənin sosial-iq-
tisadi inkişafında qazanılan nailiyyətlərin ayrılmaz tər-
kib hissəsinə çevirib. Azərbaycan qarşıdakı illərdə daha 
mürəkkəb çağırışların və zəngin imkanların mövcudluğu 
ilə seçilən yeni mərhələyə daxil olur. Bu mərhələ qlobal 
iqtisadi qütbləşmənin dərinləşməsi, texnoloji tərəqqinin 
sürətlənməsi, eləcə də süni intellekt əsaslı texnologiyala-
rın geniş tətbiqi ilə səciyyələnir. 

Ölkəmizin ötən illərdə əldə etdiyi sosial-iqtisadi nai-
liyyətlərin davamlı şəkildə artırılması, bunun üçün özəl, o 
cümlədən birbaşa xarici investisiyaların cəlbinin genişlən-
dirilməsi, biznes mühitinin əlverişliliyinin yüksəldilməsi, 
iqtisadiyyatın bilik və texnologiya tutumunun gücləndi-
rilməsi, həmçinin işğaldan azad olunmuş ərazilərə Bö-
yük Qayıdışın davamlılığının təmin edilməsi məqsədilə 
imzalanan sərəncam növbəti mərhələdə soydaşlarımızın 
qayıdış ünvanlarının sayının artmasını da təmin edəcək. 
Qarabağımız və Şərqi Zəngəzurumuz böyük investisiya-
lar məkanına çevriləcək. Azad edilmiş torpaqlar sevincli 
günlərini yaşayır. 

Bu gün qürurla qeyd etdiyimiz məqamlardan biri də 
paytaxt Bakı ilə yanaşı, Qarabağın və Şərqi Zəngəzurun 
beynəlxalq tədbirlər üçün ideal məkan kimi qəbul olun-
masıdır. Bu ərazilərdən dünyaya ünvanlanan çağırışlar 
Azərbaycanın birlik, həmrəylik, əməkdaşlıq tərəfdarı 
olduğunu bir daha nümayiş etdirir. Azərbaycan–Türkiyə 
qardaşlığana Qarabağın tacı Şuşa, Azərbaycan–Türkiyə–
Pakistan birliyinə isə Laçın, Şərqi Zəngəzur şahidlik etdi.

Təbii ki, uğurlarımızda Heydər Əliyev Fondunun da 
rolu böyük, payı əvəzolunmazdır. 2004-cü ildə yaradılan 
Heydər Əliyev Fondu Ümummilli liderin fəaliyyətinin, 
dövlətimiz, xalqımız qarşısında əvəzolunmaz xidmətləri-
nin fəal təbliğatçısıdır. Heydər Əliyev irsini təbliğ etməklə 
yanaşı, biri-birindən mühüm layihələrin təşəbbüsçüsü və 
iştirakçısı kimi tanınan və nüfuz qazanan fondun Azər-
baycan reallıqlarının təbliğinə verdiyi davamlı töhfələr 
təqdirəlayiqdir. Azərbaycanın Birinci vitse-prezidenti, 
Heydər Əliyev Fondunun prezidenti Mehriban xanım  
Əliyevanın rəhbərliyi ilə həyata keçirilən layihələr Azər-
baycan bütün sahələrdə uğurlu inkişafına öz töhfəsini verir.

Heydər Əliyev siyasətinin uğurları davamlıdır. Milli 
Qurtuluş Günündən başlanan yol Azərbaycanı yeni-yeni 
hədəflərə nail olmasını təmin etməklə beynəlxalq müna-
sibətlər sistemində söz sahibliyini möhkəmləndirir, tarixi 
ədalətin bərpası fonunda yeni çağırışlara istiqamətləndi-
rir. Bu yol xalqımızı Qərbi Azərbaycana da qovuşdura-
caq. Tezilklə dövlət başçısı İlham Əliyev bu müjdəni də 
xalqımıza çatdıracaq.

Qeyd etdiklərimiz belə bir ümumiləşdirməyə əsas 
verir ki, qurtuluş Azərbaycanın bugünkü reallıqları və 
onların əsasında müəyyənləşdirilən hədəflərimizin təqdi-
matıdır. Xalqımız tam əmindir ki, qalib, bütövləşən Azər-
baycan Prezident İlham Əliyev və Birinci vitse-prezident 
Mehriban xanım Əliyevanın birgə səyləri nəticəsində 
yeni-yeni zəfərlər qazanacaq, qarşıya qoyulan hədəflərə 
doğru inamla irəliləyəcək. Ölkəmizi tarixi Zəfərə qovuş-
duran Milli Qurtuluş Günü münasibətilə qalib Azərbay-
can xalqını təbrik edirəm.

Vüqar RƏHİMZADƏ,  
Milli Məclisin deputatı

Milli Qurtuluş Günü gerçək 
müstəqilliyimizin başlanğıcı oldu

MİLLİ QURTULUŞ

Qayıdış Azərbaycanın uğurlu xarici siyasətinə meydan açdı
Ümummilli lider, görkəmli siyasət 

və dövlət xadimi Heydər Əliyev res-
publikamıza rəhbərlik etdiyi hər iki 
dövrdə Azərbaycanın milli maraqları-
nı hər zaman uca tutmuşdur. 

Dahi şəxsiyyətin müdrik rəhbərliyi, hə-
yata keçirdiyi düşünülmüş, məqsədyönlü təd-
birlər hesabına 1969–1982-ci illər Azərbay-
canın intibah dövrü kimi tarixə çevrilmişdir. 
Bu dövrdə həyata keçirilən tədbirlər məhz 
Ulu öndərin adı və fəaliyyəti ilə bağlıdır. Hə-
min dövrdə Azərbaycanda bütün sahələrdə 
ölkəmizin milli mənafelərinin qorunmasına 
yönəlmiş bir sıra mühüm addımlar atılmışdır.

Xalqımızın böyük oğlu Heydər Əliyev 
Moskvada işlədiyi dövrdə də Azərbaycanın 
dövlət maraqlarını qətiyyətlə qorumuş və 
erməni iddialarının reallaşmasına imkan ver-
məmişdi. Heydər Əliyevin iştirakı ilə keçi-
rilən Sov.İKP MK Siyasi bürosunun və SSRİ 
Nazirlər Sovetinin iclaslarında Azərbaycan 
əleyhinə heç bir qərar qəbul edilməmiş-
dir. Yalnız sovet diktatoru M. Qorbaçovun 
qısqanc və bədxah münasibəti nəticəsində 
1987-ci il oktyabrın 21-də Sov.İKP MK Si-
yasi Bürosunun üzvü, SSRİ Nazirlər Soveti 
sədrinin birinci müavini Heydər Əliyev və-
zifəsindən istefa verdikdən sonra sovet rəh-
bərliyinin nermənipərəst mövqeyinə geniş 
meydan açılmışdır.

 Azərbaycan Respublikası 1991-ci il  
oktyabrın 18-də dövlət müstəqilliyinin bərpa-
sından sonra dövlətçiliyini inkişaf etdirərək 
möhkəmləndirmək üçün tarixi fürsət əldə 
etmiş oldu. Lakin keçmiş SSRİ rəhbərliyinin 
ermənilərə himayədarlığı sayəsində başlamış 
Ermənistanın Azərbaycana qarşı əsassız ərazi 
iddiaları, eləcə də hərbi təcavüzü nəticəsində 
torpaqlarımız işğal altına düşdü. Müstəqilli-
yin bərpa edildiyi ərəfədə və ondan az sonra 
azərbaycanlılar indiki Ermənistandan - öz 
tarixi torpaqlarından zorakılıqla, təcavüzə 
məruz qalaraq deportasiya edildi. Azərbayca-
nın Qarabağ bölgəsinin dağlıq hissəsində isə 
azərbaycanlılar yaşayan məntəqələr bir-biri-
nin ardınca Ermənistan silahlı qüvvələri və 
terrorçu dəstələri tərəfindən keçmiş sovet 
hərbi hissələrinin köməyi ilə işğal edilmiş, 
əhalisi isə öz doğma yurdlarından məcburən 
köçkün düşdü. 

Həmin dövrdə ölkə çətin vəziyyətdə idi, 
ordu formalaşmamışdı, hansı istiqamətdə ad-
dımlar atılacağı bilinmirdi. Eyni zamanda, 
ölkədə sabitlik yox idi, xaos, hakimiyyətsiz-
lik hökm sürürdü. Ermənistanın Azərbayca-
na qarşı hərbi təcavüzünün qarşısını almaq, 
onun ağır nəticələrini aradan qaldırmaq, döv-
lətimizin ərazi bütövlüyünü və təhlükəsizli-
yini təmin etmək, dünyaya siyasi və iqtisadi 
inteqrasiya olmaq zərurəti düşünülmüş, ardı-
cıl və milli maraqların qorunmasına əsasla-
nan fəal xarici siyasət tələb edirdi. 

Belə bir çətin dövrdə, yalnız 1993-cü 
ilin ikinci yarısında ümummilli lider Heydər 
Əliyevin yenidən hakimiyyətə qayıdışı Azər-

baycanda müstəqil dövlətçilik ideyalarının 
bərqərar olmasına şərait yaratdı. 

Ümummilli lider Heydər Əliyev yenidən 
hakimiyyətə qayıtdıqdan sonra Azərbaycanın 
xarici siyasət kursunda mövcud reallıqları 
nəzərə alan və ölkəmizin milli maraqları-
nın və mənafelərinin qorunmasına yönəlmiş 
əməli dəyişikliklər edildi. Heydər Əliyev 
özünün zəngin dövlətçilik təcrübəsinə əsas-
lanaraq bir sıra ən mühüm və təxirəsalın-
maz vəzifələrin yerinə yetirilməsini qarşıya 
məqsəd kimi qoymuşdu. Həmin vəzifələr-
dən biri və ən əsası Azərbaycanı beynəlxalq 
aləmdəki təcrid vəziyyətindən çıxartmaq, 
ölkəmiz haqqında yaradılmış mənfi ictimai 
rəyi dağıtmaq və xalqımızın haqq işini dünya 
ictimaiyyətinə olduğu kimi çatdıraraq infor-
masiya blokadasını yarmaqdan ibarət idi. 

Ümummilli lider Heydər Əliyev bildir-
mişdir ki, Azərbaycanın müstəqilliyini möh-
kəmləndirmək üçün əsas vəzifələrdən biri 
ölkəmizin mənafeyini dünya miqyasında mü-
dafiə edə bilən ağıllı, səriştəli xarici siyasət 
olmasıdır: “Bizim xarici siyasətimiz birinci 
növbədə Azərbaycanın dövlət müstəqilliyini 
təmin etməyə yönəldilməlidir. Vəzifə dün-
yanın bütün dövlətləri ilə bərabərhüquqlu, 
qarşılıqlı surətdə faydalı əlaqələr yaratmaq-
dan və inkişaf etdirməkdən, bu əlaqələrdən 
həm Azərbaycan Respublikasının beynəlxalq 
mövqelərini möhkəmləndirmək üçün, həm 
də respublikanın iqtisadiyyatını, elmini, mə-
dəniyyətini inkişaf etdirmək üçün səmərəli 
istifadə etməkdən ibarətdir”.

Azərbaycanın milli təhlükəsizliyi onun 
dünya və region dövlətləri, habelə bey-
nəlxalq təşkilatlarla balanslaşdırılmış strateji 
xətt yeritməsini zərurətə çevirdi. Ümummilli 
lider Heydər Əliyev Azərbaycan Respubli-

kasının xarici siyasət prioritetlərindən bəhs 
edərək qeyd edirdi: “Dəyişən dünyamızda 
Azərbaycanın siyasi missiyası dost və tərəf-
daş axtarışına, blok və ittifaqların çoxvariant-
lılığına yönəlmişdir. Bu, Azərbaycanın dünya 
dövlətləri ailəsində statusunu, suverenliyini 
möhkəmləndirəcək, həm də müxtəlif dövlət-
lərlə yaxınlaşmasına kömək edəcəkdir”. 

Ümummilli lider çox bacarıqlı, son dərə-
cə təcrübəli dövlət başçısı və yetkin siyasi 
xadim kimi bu çətin və mürəkkəb vəzifələrin 
öhdəsindən müvəffəqiyyətlə və böyük usta-
lıqla gəlmək bacarığı nümayiş etdirdi. Ölkə-
mizin sistemli şəkildə dünya birliyinə inteq-
rasiya olunmasında ikitərəfli və çoxtərəfli 
siyasi münasibətlərin genişlənməsi istiqamə-
tində atılan addımlar mühüm əhəmiyyət kəsb 
edir.

Bu baxımdan Xəzər dənizinin Azər-
baycan sektorundakı neft yataqlarının is-
tismarına dair 1994-cü il sentyabrın 20-də 
imzalanmış “Əsrin müqaviləsi” ölkəmizin 
dünya dövlətləri ilə qarşılıqlı əlaqələrinin 
dərinləşməsi və beynəlxalq mövqelərinin 
möhkəmləndirilməsinə güclü təkan verdi. 
Azərbaycanın enerji siyasətinin əsasını təşkil 
edən Bakı–Tbilisi–Ceyhan neft, Bakı–Tbili-
si–Ərzurum qaz əsas ixrac boru kəmərlərinin 
tikintisinə başlandı. Sonrakı illərdə onların 
işə salınması nəticəsində Azərbaycan nəin-
ki özünün enerji təhlükəsizliyini təmin etdi, 
eyni zamanda Avropanın enerji təminatında 
mühüm rol oynamağa başladı. 

Bununla yanaşı, dövlət müstəqilliyinin 
bərpasından sonra Xəzər dənizinin hüquqi 
statusunun müəyyənləşdirilməsi Azərbaycan 
diplomatiyasının qarşısında duran mühüm 
və çətin məsələlərdən biri oldu. Bu məsələyə 
dair Xəzəryanı ölkələrlə Azərbaycanın milli 

mənafelərinə uyğun olaraq səmərəli danışıq-
lar aparıldı. 

1998-ci il sentyabrın 7-8-də 32 dövlətin 
və 13 beynəlxalq təşkilatın nümayəndələrinin 
iştirakı ilə tarixi Böyük İpək Yolunun bərpası 
üzrə keçirilmiş Bakı beynəlxalq konfransı və 
onun nəticələri Azərbaycanın qazandığı ən 
mühüm nailiyyətlərindən biridir.

Bununla yanaşı, Azərbaycan dövlətinin 
xarici siyasətinin əsas istiqamətlərindən biri 
də Avropa ölkələri ilə münasibətlərin qurul-
ması və inkişaf etdirilməsi idi. Bu dövrdə, 
yalnız ikitərəfli deyil, çoxtərəfli əsasda da 
fəal xarici siyasət yürüdülərək Azərbayca-
nın beynəlxalq təhlükəsizlik və əməkdaşlıq 
sistemində özünəməxsus yer tutmsı üçün 
bir sıra mühüm addımlar atıldı. Azərbaycan 
Respublikasının xarici siyasət strategiyası-
nın mühüm istiqamətlərindən biri beynəlxalq 
təşkilatlara hərtərəfli əməkdaşlıq etməkdir. 

Azərbaycanın beynəlxalq təşkilatlara 
üzv olması ilə yanaşı, onların işlərində fəal 
surətdə iştirak etməsi və səmərəli əməkdaşlıq 
ölkəmizin problemlərini dünya ictimaiyyə-
tinə çatdırmaq üçün mühüm əhəmiyyət kəsb 
etmişdir. Bu baxımdan 1994-cü il mayın 
4-də Prezident Heydər Əliyevin “Sülh na-
minə tərəfdaşlıq” proqramının çərçivə sənə-
dini imzalaması Azərbaycanın beynəlxalq 
mövqelərinin möhkəmlənməsi istiqamətində 
atılan mühüm addımlardan biri kimi xarak-
terizə edilir.

Bununla yanaşı, Heydər Əliyevin Azər-
baycan Prezidenti kimi BMT Baş Məclisinin 
sessiyalarında və digər yüksək səviyyədə ke-
çirilən müxtəlif iclaslarda və çoxsaylı görüş-
lərdə bu əlaqələr inkişaf etdirildi. Azərbaycan 
dövlətinin başçısı kimi ilk dəfə Ümummilli 
lider 1994-cü il sentyabrın 29-da BMT Baş 
Assambleyasının 49-cu sessiyasında çıxış 
edərək, bu universal beynəlxalq təşkilatın 
tribunasından ölkəmizin bir çox məsələləri 
ilə bağlı, xüsusilə Ermənistanın Azərbaycana 
təcavüzü haqqında həqiqətləri dünya ictima-
iyyətinə çatdırmışdır. 

2000-ci ilin sentyabr ayında BMT-nin 
Minilliyin sammitində çıxış edən Prezident 
Heydər Əliyev dünyada sülhün və təhlükə-
sizliyin qorunmasında əsas missiyanı öz üzə-
rinə götürmüş bu beynəlxalq təşkilatın kür-
süsündən Azərbaycanın mövqeyini bir daha 
dünyaya bəyan etmiş, bəşəriyyətin üzləşdiyi 
problemlərin həllində BMT-nin fəaliyyətini 
daha da gücləndirmək məqsədilə təşkilatda 
islahatların aparılmasının zəruriliyini vurğu-
lamışdır.

1996-cı il aprelin 22-də Lüksemburqda 
Avropa İttifaqı və Azərbaycan Respublikası 
arasında ticarət, sərmayə, iqtisadiyyat, qa-
nunvericilik, mədəniyyət, immiqrasiya və 
qeyri-qanuni ticarətin qarşısının alınması 
sahəsində əməkdaşlığı nəzərdə tutan “Tərəf-
daşlıq və Əməkdaşlıq Sazişi” imzalanmışdır. 

Əminliklə söyləmək olar ki, ümummil-
li lider Heydər Əliyevin ölkəmizə rəhbərlik 
etdiyi 1993-2003-cü illərdə respublikamız 

üçün həlledici illər olmuşdur. Məhz həmin 
illərdə dövlətçiliyimizin möhkəm təməli qo-
yulmuş, Azərbaycanın xarici siyasəti ilə bağ-
lı strateji xətti müəyyən edilmiş və ölkəmiz 
dünya birliyinə qovuşmuşdur. Azərbaycanın 
beynəlxalq təşkilatlara üzv olmaqla yanaşı, 
onların işlərində müntəzəm, eləcə də fəal 
surətdə iştirak etməsi səmərəli əməkdaşlığı-
mız ölkəmizin problemlərini dünya ictimaiy-
yətinə çatdırılması üçün mühüm əhəmiyyət 
kəsb etmişdir. 

XX əsrin sonunda ermənilərin Xocalı-
da törətdikləri soyqırımı bütün insanlığa və 
bəşəriyyətə qarşı yönəldilmiş ən ağır cinayət-
lərdən biri kimi qiymətləndirilir. Bütün dün-
yanın gözü qarşısında baş verən bu dəhşətli 
soyqırımın əsl mahiyyəti yalnız ümummilli 
lider Heydər Əliyev 1993-cü ildə hakimiy-
yətə yenidən qayıtdıqdan sonra açıqlanmış, 
1994-cü ilin fevralında Azərbaycan Respub-
likasının Milli Məclisi Xocalı soyqırımına 
siyasi-hüquqi qiymət vermişdir. Bundan 
əlavə, ermənilərin azərbaycanlılara qarşı za-
man-zaman törətdikləri soyqırım ilə əlaqədar 
ümummilli lider Heydər Əliyevin 1998-ci il 
martın 26-da imzaladığı fərmanla 31 mart – 
Azərbaycanlıların Soyqırımı Günü elan edil-
mişdir.

Ümummilli lider Heydər Əliyevin siyasi 
kursunu çox uğurla inkişaf etdirən Prezident 
İlham Əliyevin yüksək diplomatik istedadı 
sayəsində son 22 ildə Azərbaycan dünyanın 
siyasi-iqtisadi mənzərəsini müəyyən edən 
aparıcı dövlətlərlə və beynəlxalq təşkilatlarla 
münasibətlərini keyfiyyətcə yeni müstəvidə 
daha da inkişaf etdirilir. 

Prezident, Ali Baş Komandan İlham Əli-
yevin rəhbərliyi ilə Azərbaycan Silahlı Qüv-
vələrində aparılan islahatlar ordumuzun istər 
döyüş, istərsə də mənəvi-psixoloji hazırlığı-
nın güclənməsinə zəmin yaratdı. İkinci Qa-
rabağ müharibəsi son yuz ildə şərəf və qəh-
rəmanlıq salnaməsi kimi Azərbaycan tarixinə 
yazıldı. Bu gün üçrəngli müqəddəs bayrağı-
mız Azərbaycanın bütün işğaldan azad edil-
miş ərazilərində - Cəbrayılda, Füzulidə, Zən-
gilanda, Qubadlıda, Kəlbəcərdə, Laçında, 
Ağdamda, Şuşada, Xocavənddə, Hadrutda, 
Ağdərədə, Xocalıda və Xankəndidə qürurla 
dalğalanır.

Bütün bunlar onu deməyə əsas verir ki, 
ümummilli lider Heydər Əliyev tərəfindən 
əsası qoyulmuş siyasi kursu Prezident İlham 
Əliyevin uğurla davam və inkişaf etdirməsi, 
eləcə də dinamik, çoxşaxəli və milli maraqla-
ra əsaslanaraq həyata keçirilən xarici siyasət 
nəticəsində Azərbaycanın çox böyük uğur-
lara imza atması ölkəmizin dünya birliyində 
mövqelərinin yüksəlməsini təmin etmişdir.

Elçin ƏHMƏDOV, 
Azərbaycan Respublikasının 

Prezidenti yanında Dövlət İdarəçilik 
Akademiyasının “Qarabağ İrsini 

Araşdırma Mərkəzi”nin rəhbəri, siyasi 
elmlər doktoru, professor

Admin
Машинописный текст
Xalq qəzeti .-  2025.- 15 iyun (№ 122).- S.5.




